
Jismoniy tarbiya an’anaviy ravishda asosiy jismoniy sifatlar: kuch, egiluvchanlik, 

chidamlilik, tezkorlik, chaqqonlikni shuningdek shaxsning shaxsga xos va ahloqiy – 

manaviy qirralarini tarbiyalash hamda rivojlantirish bilan ifodalanadi. 

Aksariyat harakatli oʻyinlar ishtirokchilardan tezkorlikni talab qiladi. Bu tovushli, 

koʻrish, taktil signallarga bir zumda javob qaytarish zaruriyati asosida qurilgan 

oʻyinlar; toʻsatdan toʻxtashlar, harakatlarni toʻhtatib turish va qayta tiklash bilan 

qisqa vaqt ichida aniq bir masofani bosib oʻtish bilan bajariladigan oʻyinlardir. 

Oʻyinda vaziyatning muntazam oʻzgarib turishi, oʻyin ishtirokchilarining bir 

harakatdan ikkinchisiga tez oʻtishi chaqqonlikni rivojlantirishga yordam beradi. 

Kuchni rivojlantirish uchun yuklamasi oʻrtacha, qisqa muddatda toʻliq kuch 

zoʻriqishlari bilan bajariladigan mashqlardan foydalanish zarur. 

Zoʻriqishli harakatlarni koʻp marotabalab takrorlashlar bilan muntazam faol 

harakatlanib bajariladigan oʻyinlar chidamlilikni rivojlantirishga yordam beradi, zero 

bu oʻyinlar kuch va quvvatni koʻp sarflashga undaydi. 

Oʻyin syujetining qiziqarliligi ishtirokchilarda ijobiy hissiyotlarni keltirib 

chiqarada va shunga undaydiki, oʻyin qatnashchilari faollikni pasaytirmagan holda u 

yoki bu usullarni koʻp martalab takrorlaydilar, bunda zarur irodaviy sifatlar hamda 

jismoniy qobiliyatlarni namoyon qiladilar. 

Oʻyinga qiziqish paydo boʻlishi uchun oʻyin maqsadiga erishish yoʻli – aniq 

natijani qoʻlga kiritish uchun, oʻyindan qoniqish hosil qilish uchun yengib oʻtish kerak 

boʻlgan toʻsiqlarning xususiyati va qiyinlik darajasi katta ahamiyatga ega. 

Ijodiy yondoshuvni talab qiluvchi harakatli oʻyin har doim ishtirokchilar uchun 

qiziqarli va jozibali boʻladi. 

Jamoaviy harakatli oʻyinlarning musobaqalashish xususiyati oʻyinchilar 

harakatlarini faollashtirish maqsadga erishish uchun qat’iyatlilik, mardlik va 

matonatning namoyon boʻlishini yuzaga keltirishi mumkin. 

Biroq shuni inobatga olish lozimki, musobaqa keskinligi oʻyinchilarni ajratib 

yubormasligi zarur. Jamoaviy harakatli oʻyinda har bir ishtirokchi umumiy maqsadga 

erishishi hamda bu yoʻlda toʻsiqlarni yengib oʻtishga qaratilgan umumiy, ahil 

harakatlarning afzal ekanligiga yaqqol ishonch xosil qiladi. 

Jamoaviy harakatli oʻyinda qabul qilingan qoidalar tomonidan harakatlar 

belgiangan cheklovlarni ihtiyoriy ravishda qabul qilish, ayni paytda oʻyinga boʻlgan 

qiziqish oʻquvchilarni intizomga chaqiradi. 

Rahbar oʻyindagi rollarni jamoaga toʻgʻri taqsimlay olishi kerak, bu oʻyinchilarni 

bir – birlarini hurmat qilishga, ayniqsa birga oʻynayotgan paytda, oʻz xatti – 

harakatlari uchun javobgar boʻlishga oʻrgatadi. 

Harakatli oʻyin jamoaviy xususiyatga ega. Ma’lumki, tengdoshlarning fikri har bir 

oʻyinchining xulqi, xatti – harakatlariga katta ta’sir koʻrsatadi. 

U yoki bu oʻyinchi rolini bajarish sifatiga qarab ragʻbatlantirish olishi yoki, 

aksincha, oʻrtoqlarining noroziligiga duch kelishi mumkin; shu tariqa bolalar jamoada 

faoliyat yuritishga oʻrganadilar. 

Bir oʻyinchining boshqasiga, bir jamoaning boshqa jamoaga qarshilik koʻrsatishi 

oʻyinga xos boʻlib, bunda oʻyinchilar oldida bir zumda hal etilishi lozim boʻlgan turli – 

tuman vazifalar paydo boʻladi. Buning uchun qisqa muddan ichida atrofdagi vaziyatni 

baholay olish, eng toʻgʻri harakatni tanlash va uni bajarish zarur. Shunday qilib 

harakatli oʻyinlar oʻz – oʻzini bilishga yordam beradi. 

Undan tashqari, oʻyinlar bilan shugʻullanish koordinatsiyalashgan tejamkor va 

muvofiqlashgan harakatlarni xosil qiladi; oʻquvchilar tezda kerakli ish sur’ati va ritmiga 

kirish koʻnikmasini egallaydilar, turli-tuman harakat vazifalarini tez va chaqqon 

bajarishni oʻrganadilar, bunda ular hayotida muhim ahamiyatga ega boʻlgan zarur say - 

harakatlar, matonatni namoyon qiladilar. 

Harakatli oʻyinlar oʻquvchilarning jismoniy sifatlarini rivojlantirish bilan birga, 

psixoemotsional va bilim sohalarini rivojlantirishga yordam beradi, sogʻlom turmush 

tarzi malakalarini, jismoniy barkamol boʻlish ehtiyoji va qiziqishni, hayotiy falsafani, 

qadriyatlarni shakllantiradi. 

Sogʻlomlashtirish, tarbiyaviy, ta’limiy va rivojlantiruvchi vazifalarni kompleks 

holda hal etish zarur, faqat shundagina har bir harakatli oʻyin bolalar va oʻsmirlarning 

har tomonlama jismoniy rivojlanishining samarali vositasiga aylanadi. 

Harakatli oʻyinlar bilan shugʻullanganda jismoniy yuklamalar optimal boʻlishini 

nazorat qilib turish lozim. Oʻyinlar bilan muntazam shugʻullanganda shiddatli 

yuklamalarga ham ruxsat beriladi, bunda organizm asta – sekin ularga toblanib borishi 

kerak. Bu hayotda juda katta ahamiyatga ega. Biroq oʻyin ishtirokchilarini toliqish 

darajasiga olib kelishga yoʻl qoʻyilmaydi. 

Faol harakatchan koʻp marta takrorlanadigan harakat amallardan tashkil topgan, 

biroq uzoq davom etadigan bir tomonlamali kuchli zoʻriqishlar (ayniqsa statik 

zoʻriqishlar) bilan bogʻlik boʻlmagan oʻyinlar bolalar va oʻsmirlar organizmiga ijobiy 

ta’sir koʻrsatadi. Aynan shuning uchun oʻyinlarda oʻta yuqori mushak zoʻriqishlari va 

nafasni uzoq vaqt ushlab turish boʻlmasligi kerak. 

Harakatli oʻyinlar shugʻullanuvchilarning asab tizimiga ijobiy ta’sir qiladi. Buning 

uchun rahbar diqqat va xotira uchun qoʻllaniladigan yuklamalarni optimal 

me’yyorlashi, oʻyin ijobiy hissiyotlarni uygʻotishi uchun uni toʻgʻri tashkil qilishi lozim. 

Yomon tashkil qilingan oʻyin salbiy hissiyotlarni paydo boʻlishiga olib keladi, asab 

jarayonlarini bir me’yorda kechishini buzadi va oʻquvchilarda stress holatlari paydo 

boʻlishiga olib kelishi mumkin. 

Harakatli oʻyinlarni yil davomida ochiq havoda oʻtkazish sogʻlomlashtirishda 

katta qadr – qimmatga ega: shugʻullanuvchilar yanada chiniqadilar, ularning 

organizmiga kislorodning kirishi kuchayada. 

Harakatli oʻyinlar – uzoq davom etgan aqliy faoliyatdan soʻng yaxshi faol dam 

olishdir, shu sababli ularni maktabdagi tanaffuslarda, dars tugagandan soʻng kuni 

uzaytirilgan guruhlarda yoki uyda maktabdan qaytgandan soʻng qoʻlash mumkin. 

Harakatli oʻyinlar kasal bolalarning salomatligini tiklashda maxsus davolash 

maqsadida ham qoʻllanilishi mumkin, chunki oʻyin jarayonida bolalarda paydo 

boʻladigan funksional va hissiy koʻtaringkilik ularga sogʻlamlashtiruvchi ta’sir 

koʻrsatadi [6]. 

Harakatli oʻyin qoidalari va oʻyin amallari oʻyinchilarda real xayotdagi xatti – 

harakatlar toʻgʻrisida aniq tasavvurlarni hosil qiladi, ularning ongiga jamiyatda mavjud 

insonlararo munosabatlar toʻgʻrisidagi tasavvurlarni mustahkamlaydi. 

Shunday qilib harakatli oʻyinlar fikrlash jarayoniga ijobiy ta’sir koʻrsatishi 

mumkin. Biroq bunday ta’sirga ortiqcha baho berib yubormaslik lozim, chunki 

harakatli oʻyinlarni oʻtkazishda ularning oʻziga xos xususiyatlari sabab birinchi 

navbatda shaxsan jismoniy tarbiya vazifalari hal etiladi. 

Oʻyinlar ta’limiy ahamiyatga ega boʻlib, ulardagi harakatlar oʻz tuzilishi va 

xususiyatiga koʻra gimnastika, yengil atletika, sport oʻyinlari, suzish va boshqa sport 

turlari bilan shugʻullangan vaqtda oʻrganiladigan harakat amallariga oʻxshashdir. 

Oʻyinlarda egallanadigan oddiy harakat malakalari harakatlar texnikasini keyinchalik, 

yanada chuqurroq oʻrganish vaqtida osongina qayta oʻzlashtiriladi va ularni egallab 

olishni yengillashtiradi. Oʻyin uslubini ayniqsa harakatarni dastlabki oʻzlashtirish 

bosqichida qoʻllash tavsiya qilinadi. 

